MEINA ARBEIDARRØRSLA AT ARBEIDSGJEVARANSVARET ER FEIL FOKUS FOR POLITIKARANE? 
FO viser til Clara Øberg sitt innlegg i Sogn Avis tysdag 16.01.18. Øberg kjem der med ytringar FO ikkje kan la stå usvart på vegne av våre medlemmer. 
Ho kjem med ytringar som vedkjem ein arbeidskonflikt som saknar sidestykke i regionen vår. Arbeidsmiljøspesialistene AS har nyleg avslutta ei grundig gransking av tilhøva i Sogn barnevern frå 2008 til 2017. Dei har m.a. konkludert med brot på arbeidsmiljølova, og at arbeidsgjevar har hatt ei konfliktskapande framferd heilt frå rådmannsnivå og vidare nedover på kommunalsjef- og tenesteleiarnivå. Kontrollutvalet vurderte funna granskarane skildra i rapporten som svært alvorlege og kom med sterk kritikk mot rådmann som den øvste ansvarlege. Kontrollutvalet meinte m.a. at det var på sin plass med ei orsaking til dei tilsette.  
FO har med undring registrert at ingen av representantane frå verken Ap eller SV var samde i mistillitsforslaget mot rådmann. Vi registrerte og at Ap under siste kommunestyremøte retta sterk kritikk mot politikarar som hadde vore i kontakt med granskarane under prosessen, mens det ikkje vart ytra eitt ord om at rådmann har forsøkt å påverke prosessen både i forhold til granskarar og kontrollutval.  
Kommunestyret i Sognal vedtok samrøystes forslaget om å få inn ein setterådmann i  handteringa av dei ubehandla sakene frå tre av våre medlemmar, som har varsla om kritikkverdige tilhøve. Kommunestyret retta og samrøystes ei orsaking til tidlegare og noverande tilsette. Det er bra, men synd dette kjem så alt for seint for dei siste 18 av våre  medlemmar som ikkje klarte å halde ut hjå denne arbeidsgjevaren! 
Med dette bakteppet er det sjokkerande å lesa på trykk kva Clara Øberg skriv i sitt innlegg i Sogn Avis berre fem dagar etter kommunestyremøtet: «Vonar vi får andre debattar i kommunestyret, enn det vi har sett i det siste. Det har etter mitt syn vore sørgjelege greier og på eit nivå vi skulle vore forutan.» Det er ikkje den svake kritikken mot rådmann frå eige parti Øberg her meina. Ho rettar skytset mot debatten i kommunestyret. Øberg meiner det er «sørgjelege greier og eit nivå vi skulle vore forutan» når H, Frp, Krf, V, SV og Sp i sine innlegg kom med viktige erkjenningar av dei kritikkverdige tilhøva dei tilsette har hatt over tid, og retta sterk kritikk mot rådmann si handtering av konflikten. Desse innlegga var ei viktig og riktig oppreising for våre medlemmar og andre.  
Det Øberg skriv blir enno meir uforståeleg når ein legg til at ho over fleire tiår har vore ein nestor innan Arbeidarpartiet (les arbeidarrørsla) i fylket vårt. Her langar ho ut med kritikk mot ein viktig politisk debatt der mellom 30-35 tidlegare tilsette, og dei noverande tilsette, i Sogn Barnevern endeleg fekk ei orsaking og oppreising for det dei har vore utsett for frå arbeidsgjevar si side i denne saka.  Men vi er samde med Clara Øberg i at ein kunne ha klart seg utan denne debatten, om politikarane hadde teke sitt arbeidsgjevaransvar på alvor allereie i byrjinga av 2014, når Arbeidstilsynet kom på bana med eit tilsyn som avdekka svært kritikkverdige tilhøve for dei tilsette.  Kanskje hadde kommunen slept å bruke millionar av innbyggjarane sine skattepengar til eksterne konsulentar, auka sjukefråværsbudsjett og hemn over lokalavisa som tok ansvaret med å informere politikarane når rådmannen svikta.
Det er ikkje første gong Øberg er ute i media og oppmodar politikarane til å sjå ein heilt annan veg enn å rette merksemda mot dei kritikkverdige tilhøva denne store gruppa tilsette har vore utsett for frå arbeidsgjevar si side. Tilhøva vart uhaldbare for ekstra mange i 2016. Kvifor sparke dei som ligg nede etter at dei ikkje såg anna utveg enn å forlate jobbane sine under dei tilhøva arbeidsgjevar utsette dei for? FO er av den oppfatning at det var det Øberg gjorde det i sitt innlegg i Sogn Avis tysdag 16.01. 

